
МОЛИТВЫ БОЖИЕЙ МАТЕРИ ПРЕД ИКОНОЙ ЕЕ УМИЛЕНИЕ 

 

Тропарь глас 4 

К Богородице со умилением припадем, вси грехми обремененнии, чудотворную Ея 

икону Умиления облобызающе и вопиюще со слезами: Владычице, приими моление 

недостойных раб Твоих и подаждь нам, просящим, велию Твою милость. 

 

 Кондак глас 3

Юже подражая неплодную смоковницу, аз, окаянный, умиления плода отнюд не 

приношу и посечения страшуся, но, взирая к чудотворней иконе Твоей Умиления, 

Владычице, стеню от сердца и вопию: умилися, Благосердая, и мне, окамененному 

сердцем, благоволи подати душевное и сердечное умиление. 

 

 Величание

Величаем Тя, Пресвятая Дево, Богоизбранная Отроковице, и чтим образ Твой святый, 

имже точиши исцеления всем с верою притекающим.  

Молитва 

О Пресвятая Дево Богородице, Христа Царя и Бога нашего Мати, умиления сокровище 

и милости источниче, душеспасительных даров подательнице и скорбящих душ 

благодатная утешительнице! К Тебе с любовию припадаем и пред святою иконою 

Твоею молимся: умоли, Владычице, возлюбленнаго Сына Твоего Христа Бога нашего 

помиловати и спасти нас, погибающих во гресех, вдохни в души наша покаяние 

искреннее и умиление богоугодное. Слезами очистительными омый нас от скверны 

греховныя и яви чисты и непорочны рабы Христовы. Вся благопотребная житию 

временному и вечному спасению нашему милостивно, Госпоже, нам даруй. Мир 

умири, святую обитель сию добре сохрани, безмятежие и изобилие плодов земных 

нам низпосли и на кончине живота нашего не лиши нас Матерняго Твоего 

заступления и помощи, да предстательством Твоим безбедно прейдем мытарства 

воздушная и сподобимся унаследовати Царство Небесное. Ей, Царице всеблагая, всех 

радостей радосте и всего мира христианскаго утешение, помози нам ныне и тогда, 

егда наипаче помощи Твоея святыя востребуем, и спаси нас Матерними Твоими 

молитвами ко Христу Богу, Емуже со Отцем и Святым Духом подобает всякая слава, 

честь и поклонение ныне и присно и во веки веков. Аминь. 


